Монгол Улсын Их Хурлын 2011 оны намрын ээлжит чуулганы Төрийн байгуулалтын байнгын хорооны 2012 оны 1 дүгээр сарын 25-ны өдөр /Лхагва гариг/-ийн хуралдаан 12 цаг 50 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн Ж.Сүхбаатар ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 21 гишүүнээс 14 гишүүн ирж, 66.6 хувийн ирцтэй байв. Үүнд:
Чөлөөтэй: Ч.Сайханбилэг
Өвчтэй: Ц.Батбаяр
Тасалсан: Н.Алтанхуяг, С.Ламбаа, Э.Мөнх-Очир, Д.Одхүү, Д.Энхбат
Нэг.Засгийн газрын гишүүнийг томилох тухай асуудал

Хэлэлцэж буй асуудалтай холбогдуулан Монгол Улсын Ерөнхий сайд С.Батболд, Засгийн газрын гишүүнд нэр дэвшигч У.Хүрэлсүх, Улсын Их Хурлын Төрийн байгуулалтын байнгын хорооны зөвлөх О.Тунгалаг, референт Д.Чагнаадорж нар байлцав.

Нэр дэвшигчийн талаар Монгол Улсын Ерөнхий сайд С.Батболд танилцуулга хийв.

Хэлэлцэх асуудалтай холбогдуулан Улсын Их Хурал дахь Ардчилсан намын бүлгийн дэд дарга, Улсын Их Хурлын гишүүн Л.Гантөмөр завсарлага авч байгаагаа мэдэгдэв.

Завсарлага авч байгаатай холбогдуулан Улсын Их Хурлын гишүүн Д.Загджав, Д.Лүндээжанцан, Д.Очирбат, Ц.Мөнх-Оргил, Н.Энхболд, Р.Раш, Ж.Батсуурь нар санал хэлж, Улсын Их Хурлын гишүүн Л.Гантөмөр тайлбар хийв.
13 цаг 12 минутад завсарлага авав.

Хэвлэл, мэдээллийн эрх чөлөөний тухай хууль болон дагалдан гарах бусад хуулиудыг /Монгол Улсын Ерөнхийлөгчөөс болон Засгийн газраас өргөн мэдүүлсэн хуулийн төслүүдийг нэгтгэсэн/ хэлэлцүүлэгт бэлтгэхтэй холбогдуулан ажлын хэсэг байгуулж, ахлагчаар нь Улсын Их Хурлын гишүүн Су.Батболдыг томилов.

Ж.Сүхбаатар:-Ажлын хэсэг байгуулах тухай Төрийн байгуулалтын байнгын хорооны тогтоолын төслийг баталъя.

Гишүүдийн олонхийн саналаар тогтоол батлагдлаа.

Хуралдаан 13 цаг 15 минутад завсарлав.

ЗАВСАРЛАГА
Үдээс хойшхи хуралдаан 17 цаг 05 минутад эхэлж, ирвэл зохих 21 гишүүнээс 14 гишүүн ирж, 66.6 хувийн ирцтэй байв. Үүнд:
Чөлөөтэй: Ч.Сайханбилэг
Өвчтэй: Ц.Батбаяр
Тасалсан: Н.Алтанхуяг, С.Ламбаа, Э.Мөнх-Очир, Д.Одхүү, Д.Энхбат
Нэг.Засгийн газрын гишүүнийг томилох тухай асуудал

Хэлэлцэх асуудалтай холбогдуулан Улсын Их Хурал дахь Ардчилсан намын бүлгийн дэд дарга, Улсын Их Хурлын гишүүн Л.Гантөмөр Засгийн газрын тэргүүн шадар сайдын албан тушаалыг цомхотгох тухай асуудлаар авсан завсарлага үргэлжилж байгааг мэдэгдэв.

Завсарлага үргэлжилж байгаатай холбогдуулан Улсын Их Хурлын гишүүн Ө.Энхтүвшин, Д.Лүндээжанцан нар санал хэлж, Улсын Их Хурлын гишүүн Л.Гантөмөр тайлбар хийв.
Хуралдаан 17 цаг 25 минутад өндөрлөв.
Тэмдэглэлтэй танилцсан:

ТӨРИЙН БАЙГУУЛАЛТЫН 

БАЙНГЫН ХОРООНЫ ДАРГА




Ж.СҮХБААТАР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА

УИХ-ЫН 2011 ОНЫ НАМРЫН ЭЭЛЖИТ ЧУУЛГАНЫ 

ТӨРИЙН БАЙГУУЛАЛТЫН БАЙНГЫН ХОРООНЫ 2012 ОНЫ 
1 ДҮГЭЭР САРЫН 25-НЫ  ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ
Хуралдаан 12 цаг 50 минутад эхлэв.
Ж.Сүхбаатар:-Та бүхний амрыг эрж байна. Хоёр хэлэлцэх асуудал байгаа. Нэг нь Монгол Улсын тэргүүн шадар сайдаар томилох тухай, нөгөөдөх нь, Хэвлэл, мэдээллийн эрх чөлөөний тухай хуулийн төслүүдийг хэлэлцүүлэхэд бэлтгэх ажлын хэсэг байгуулах тухай Байнгын хорооны тогтоолын төслийг та бүхэнд хүргүүлсэн байж байгаа. 
Ингээд хэлэлцэх асуудлаа батлах уу? За эхний асуудалдаа оръё. Монгол Улсын тэргүүн шадар сайдаар томилох тухай, нэр дэвшигчийн тухай танилцуулгыг Монгол Улсын Ерөнхий сайд Батболд хийнэ.

С.Батболд:-Их Хурлын эрхэм гишүүд, та бүгдийн энэ өдрийн амар амгаланг айлтгая. 

Улсын Их Хурлын 2012 оны 1 сарын 20-ны өдрийн 7-р тогтоолоор хүсэлт гаргасан Засгийн газрын гишүүн сайд нарыг үүрэгт ажлаас нь чөлөөлсөнтэй холбогдуулан орон гарсан Засгийн газрын гишүүдийг нөхөн томилох тухай асуудлыг УИХ, түүний холбогдох Байнгын хороодод оруулж байна. Монгол Улсын Үндсэн хуулийн 39 дүгээр зүйлийн 3 дахь хэсэгт Засгийн газрын гишүүдийг Ерөнхий сайдын өргөн мэдүүлснээр УИХ хүн бүрээр хэлэлцэж томилно гэж заасны дагуу Засгийн газрын тухай хуулийн 23-р зүйлийн 1 дэх хэсгийн 1-д заасныг үндэслэн Засгийн газрын гишүүдийг томилуулах асуудлыг Монгол Улсын Ерөнхийлөгчтэй зөвшилцөн УИХ-д өргөн мэдүүлсэн болно.
Засгийн газрын гишүүнээр томилуулахаар нэр дэвшүүлэхдээ ажлын чадвар, туршлагыг харгалзан үзэж удирдан зохион байгуулах авьяас чадвар, ажил хэрэгч чанарыг удирдлага болголоо. Эдгээр шалгуурыг үндэслээд Ухнаагийн Хүрэлсүхийг Монгол Улсын Засгийн газрын гишүүн, Монгол Улсын тэргүүн шадар сайдаар томилуулахаар санал болгож байна.

У.Хүрэлсүх нь 1968 онд Улаанбаатар хотод төрсөн, 44 настай. Батлан хамгаалахын их сургууль, Удирдлагын академи, Монгол Улсын Их сургуулийн Хууль зүйн сургуулийг тус тус төгссөн. Улс төр судлаач. Төрийн удирдлагын арга зүйч, хуульч мэргэжилтэй.

1989-1990 онд Сүхбаатар аймаг дахь Монголын ардын армийн 152-р ангид улс төрийн удирдагч, 1990-1994 онд МАХН-ын Төв хороонд улс төрийн ажилтан, 1994-1996 онд УИХ дахь МАХН-ын бүлэгт зөвлөх, 1996-1997 онд МАХН-ын дэргэдэх залуучууд хөгжил төвийн ерөнхий захирал, 1997-1999 онд Монголын ардчилсан социалист залуучуудын холбооны ерөнхийлөг,ч 1999-2000 онд УИХ дахь МАХН-ын бүлэгт нийгмийн бодлогын зөвлөх, 2000-2008 онд УИХ-ын гишүүн, 2004-2006 онд Засгийн газрын гишүүн, Онцгой байдлын асуудал эрхэлсэн Монгол Улсын сайд, 2006-2008 онд Засгийн газрын гишүүн, Мэргэжлийн хяналтын асуудал эрхэлсэн Монгол Улсын сайд, 2008 оноос МАН-ын Ерөнхий нарийн бичгийн даргаар ажиллаж байна. Төрийн албанд 18 жил ажилласан.

Засгийн газрын тухай хуульд заасны дагуу Монгол Улсын тэргүүн шадар сайд нь шударга өрсөлдөөнийг хянан зохицуулах, хэрэглэгчийн эрх ашгийг хамгаалах асуудал, улсын бүртгэлийн асуудал, стандартчилал, хэмжил зүйн асуудал зэрэг Засгийн газраас зайлшгүй шуурхай зохицуулалтаар хангах тулгамдсан асуудлыг эрхэлдэг тул тухайн асуудлыг Монгол Улсын тэргүүн шадар сайд хэвээр хариуцаж ажиллах нь зүйтэй гэж Ерөнхий сайдын хувьд үзсэн болно.

УИХ-ын эрхэм гишүүд ээ,

Монгол Улсын Засгийн газрын гишүүн, Монгол Улсын тэргүүн шадар сайдаар Ухнаагийн Хүрэлсүхийг томилуулах тухай асуудлыг хэлэлцэн дэмжиж өгөхийг хүсье. Анхаарал тавьсанд баярлалаа.

Ж.Сүхбаатар:-Танилцуулга болоод Монгол Улсын тэргүүн шадар сайдад нэр дэвшигчээс асуух асуулттай гишүүн байна уу? алга байна. Асуултаа таслаад үг хэлэх гишүүн байна уу?

Д.Загджав:-Их Хурал чинь өөрөө манай намын бүлэг, Ардчилсан намын бүлэг гээд олонхи, цөөнхийн бүлгүүдээс бүрдэж байгаа шүү дээ. Ардчилсан намын бүлгийн гишүүд яагаад байхгүй байна?

Ж.Сүхбаатар:-Сая 12 цагаас манай Байнгын хорооны хуралдаан зарлагдсан байсан. Яг энэ үеэр Ардчилсан намын бүлэг бид нар Б танхимд хуралдана гээд байж байсан. Ингээд Ардчилсан намын бүлэг өөр байнгын хорооноос завсарлага аваад тэнд бүлгийн хурлаа явуулна гэсэн учраас тэр танхим маань хуралдах боломжгүй болсон. Энэ танхимд болохоор зэрэг Нийгмийн бодлогын байнгын хороо хуралдаад ингээд түр байж байх хооронд энэ танхим  суларсан. Энэ танхимд манай байнгын хороо цагийнхаа дагуу хуралдаанаа үргэлжлүүлээд явж байна. Байнгын хороон дээр Ардчилсан намын дэд дарга Гантөмөр орж ирж байна.

Л.Гантөмөр:-Сайд томилох асуудал хэлэлцэж байна уу? хэлэлцэх асуудлаас Тэргүүн шадар сайдыг томилох асуудлаар завсарлага Ардчилсан намын бүлэг хүсч байна. Яг энэ асуудлаар Ардчилсан намын бүлэг дээр хуралдаж байна. 

Ж.Сүхбаатар:-Яг ямар үндэслэлээр авч байгаа юм бол?

Л.Гантөмөр:-Өчигдрийн бүлгийн хурлаар Ардчилсан намын бүлэг нэр дэвшсэн 6 сайдыг дэмжих боломжгүй гэдэг шийдвэр гаргасан. Энэ  шийдвэрээ баримталж, Байнгын хорооны хурлуудад ороод явж байгаа. Ардын намын бүлгийн дарга Энхтүвшин өчигдрийн бүлгийн хурлын дараа Ардын намын бүлгийн хуралтай холбоотой мэдээлэл хийсэн байгаа. Энэ мэдээлэл дээрээ тодорхой төрийн институцын хоорондын харилцаанд сэв суулгахаар ийм мэдэгдэл хийсэн. Тийм учраас бид энэ сайдуудыг томилох асуудлыг эргэж ярина гээд бүлэг хуралдаж байна.
Ардчилсан намын бүлэг завсарлага авч байна. Завсарлага авч байхад энэ завсарлагыг Байнгын хорооны дарга хэлэлцүүлэгт битгий оруулаачээ гэж хүсч байна.

Ж.Сүхбаатар:-Хэр хугацаагаар авч байгаа юм?

Л.Гантөмөр:-Ардчилсан намын бүлэг хуралдаж дуусаад тодорхой шийдвэрээ та бүхэнд хүргүүлэх болно. 

Ж.Сүхбаатар:-Бүлэг бас Байнгын хорооны дээр байж болохгүй шүү дээ. Тодорхой юм хэлж байж завсарлага авч байхгүй бол зүгээр завсарлага авч байна гээд хэзээ болохыг нь мэдэхгүй. Хурлаа эхлээд явж байгаа. Яг энэ асуудал дээр та тэргүүн шадар сайдаар томилох тухай асуудал дээр авъя гэж байна уу?

Л.Гантөмөр:-Тийм.

Ж.Сүхбаатар:-Хугацаагаа л хэлмээр байна даа. Хамтрахаараа асуудлаа шийдчихдэг, хамтрахаа болингуутаа гацаагаад байдаг болчихоод байна.
Д.Лүндээжанцан:-Энэ чинь хууль ёс, хүчин төгөлдөр хуулийнхаа дагуу л яг ёсоороо орж ирээд, сая 11 хүн ирц  нь бүрдээд яг хуралдаж байсан чинь орж ирээд. Түрүүнд би асуух гэж байсан юм. Ардчилсан намын бүлэг урьдчилаад орж ирээд хурал дээр юмаа хэлсэн бол өөр хэрэг. Яг ингээд эхлээд явчихсан.

Л.Гантөмөр:-Ардчилсан намын бүлэг одоо хуралдаж байна шүү дээ. Бүлэг  хуралдаж байна, бүлгийн дарга эзгүй байна.Байнгын хорооны хурал, уг нь Байнгын хорооны дарга та Ардчилсан намын бүлэг хуралдаж байгааг мэдэж байгаа шүү дээ, яг энэ асуудлаар. 

Ж.Сүхбаатар:-Гэхдээ бүлгийн асуудал дээр ийм байгаа шүү. Төрийн байгуулалтын байнгын хорооны хурал албан ёсоор зарлагдсан байсан. Бүлэг бол гэнэт хуралдахаар болсон гэж би сонссон. Таныг урьсан, танд мэдээлэл хүргүүлэх гээд тань руу би залгалаа, тэгээд ямар ч холбоо барих боломжгүй хажууд байж байгаад сая та өөрөө орж ирлээ шүү дээ. Тэгээд ирц бүрдсэн учраас би Байнгын хорооны хуралдааныг яг дэгийн дагуу явуулж байгаа.

Л.Гантөмөр:-Ямар ч байсан  хэлэлцүүлэг, асуудлыг Ардчилсан намын бүлэг дээр ярьж байна шүү дээ.

Ж.Сүхбаатар:-Та тэгвэл хугацаагий нь хэлчих. Хэр хугацаагаар авч байгаа юм?

Л.Гантөмөр:-Хугацааны асуудлыг эргээд хэлье. Яг одоо ийм хугацаагаар авч байна гэж хэлэхэд бэрх байна. Бүлгийн шийдвэр яаж гарахаас шалтгаалаад тэр хугацаагаа эргээд хэлье.

Ж.Сүхбаатар:-За тэгвэл эхний асуудал дээр тэргүүн шадар сайдаар томилох тухай асуудлаар...

Д.Очирбат:-Одоо энэ юмаа хэлэлцээд явсан дээр шүү дээ.

Л.Гантөмөр:-Хэлэлцүүлэгт дэмжихгүй гэдэг байр суурь өчигдөр Ардчилсан намын бүлэг дээр гарсан. Тэгэхдээ бид бүлэг дээр буцаах санал гаргаагүй байсан. Одоо бол бүлгийн гишүүд нэр бүхий нэр дэвшигчдийг буцаах санал гаргаж байна. Тэгэхээр энэ саналыг бүлэг дээр ярьж байна л даа. Хэрвээ буцаана гэх юм бол хэлэлцүүлэгт огт оруулахгүйгээр завсарлага авна гэсэн.

Ж.Сүхбаатар:-Монгол Улсын Ерөнхий сайд хуулийн дагуу Ерөнхийлөгчтэй зөвшилцлөө дуусгаад асуудал ингээд явж байгаа зүйл шүү дээ, уг нь. Танай намын дарга, УИХ-д суудалтай намын дарга ч энэ асуудлыг яаралтай шийднэ гээд ингээд явж байгаа асуудал л даа. Тэгэхээр таныг 1-р асуудал дээр тэргүүн шадар сайдаар томилох тухай асуудал дээр Ардчилсан намын бүлэг хуралдаж дуустал завсарлага авлаа гэж ойлгоод энэ асуудал дээр завсарлага авч байна гэж ойлгож болж байна, тийм ээ?

Л.Гантөмөр:-Эргээд завсарлагынхаа хугацааг мэдэгдье.

Ж.Сүхбаатар:-За за, энэ асуудал дээр Ардчилсан намын бүлэг завсарлага авч байгаа учраас саяны үг хэлэх ажиллагаа хүртэл хугацаа явж дууссанаас хойшхийг, энэ асуудлаар завсарлага дуусахаар үргэлжлүүлж хуралдъя.

Хоёр дахь асуудалдаа оръё.

Д.Очирбат:-Байнгын хорооны даргаа, хурал эхлээд явж байхад хэн нэг нь орж ирээд дураараа завсарлага аваад тэгээд төрийн ажил хийгдэхгүй, Байнгын хорооны хурал хуралдахгүй, ингээд завсарлага авч болж байгаа юмуу? Ардчилсан нам чинь өөрөө засгаас гарахдаа аливаа асуудалд тээг тавихгүй, хамтарч сайхан ажиллана, Засгийн газар байгуулахад нь бүх талаар нь дэмжиж ажиллана, сайд нарынхаа томилгоон дээр бид бүхэн цуг ажиллана, баахан сайхан амлалт гарчихаад яг өнөөдөр сайд нарыгаа томилоод Засгийн газар үйл ажиллагаагаа явуулах болохоор олон ааштай маягтай эхнэрийн зан гаргаад ингээд хуралдаж, завсарлага авъя, хойшлуулъя, энэ асуудлыг буцаая гээд ийм асуудлыг тавиад байгаа нь зохистой юмуу? Бид энийг өнөөдрийн Байнгын хорооныхоо хурал дээр асуудлаа шийдээд явах ёстой гэж үзэж байгаа. Байнгын хорооны ирц бүрдэж байна уу гэвэл бүрдэж байна. Энэ асуудлаа бид нар өөрсдөө шийдээд явах ёстой.

Тэгэхгүйгээр цааш цаашдаа дахиад хамтарсан Засгийн газраасаа гарлаа, энэ айлыг буйран дээр үлдээгээд явлаа, бид нар дахиад бүх асуудалд нь орохгүй, бүх асуудалд нь тээг тавина, хамтарсан Засгийн газрыг байгуулахгүй гэж байгаа бол тэр намын дарга нь өөрөө хүрч ирээд өөрөө мэдэгдэл хийх ёстой шүү дээ, Их Хурлын гишүүд, Байнгын хороон дээр. Тийм шаардлагыг тавьж байна.

Ж.Сүхбаатар:-Мөнх-Оргил гишүүн

Ц.Мөнх-Оргил:-Байнгын хорооны дарга нэгэнт завсарлага өгчихсөн юм чинь завсарлаж байгаа юм байна гэж ойлгож байна. Гэхдээ нэг ийм санал байна. Байнгын хорооны дарга Ардчилсан намын бүлэгт та хүсэлт гаргамаар байна. Засгийн газрыг яаралтай бүрдүүлж, сайд  нарыг нь томилж, Засгийн газрын өмнө тулгамдаад байгаа олон асуудлууд байна шүү дээ. Үнийн асуудлаас авахуулаад өчнөөн асуудал Засгийн газрын өмнө тулгамдчихаад байхад энэ ажлыг хийх бололцоог бүрдүүлмээр байна. Тийм учраас Байнгын хорооны дарга Ардчилсан намын бүлэгт хандаж завсарлагаа нэгдүгээрт хугацаатай. Хоёрдугаарт, үдээс хойш энэ асуудлыг хэлэлцэх, багтвал өнөөдөртөө нэгдсэн хуралдаанаар сайд нарыг томилох бололцоог бүрдүүлж өгөх хүсэлтийг Байнгын хорооны дарга, Их Хурлын удирдлага Ардчилсан намын бүлэгт тавимаар байна. Завсарлагаа авах нь эрх. Завсарлагаа авлаа, одоо асуудлаа хэлэлцээд дараагийн засаг бүрдүүлэх бололцоог нь олгомоор байна.

Н.Энхболд:-Засгийн газрын өмнө тулгарчихсан зөндөө асуудлууд байна шүү дээ, жагсаал, цуглаан болоод элдэв янзын юм, өдөр тутам, цаг тутам шийдэх ажлууд тулгарчихаад байхад энэ нэг тийм хачин сонин дараалалтай үйл явдал явчихлаа. Зөвшилцье гээд Ерөнхий сайдыг санал өгөхөөр эхлээд та нар сайд нараа чөлөөл гэж чөлөөлүүлчихээд Засгийн газар үндсэндээ ажиллах нөхцөл байдалгүй болчихлоо шүү дээ. Тэгье гээд Ерөнхий сайд саналыг нь хүлээж аваад сайд нарыг чөлөөлчихсөн. 6 сайд байхгүй байгаа. Хүмүүс түр орлоод явж байгаа. Засгийн газар хуралдах гэхээр бүрэн бүрэлдэхүүнээрээ асуудал шийдэх боломжгүй болчихсон хойно нь, урд нь ярьж байсан, ойлголцож байсан зүйлүүдээсээ буцаад Засгийн газар байгуулахад оролцохгүй гэсэн юм бараг шийдвэрээ буцаана гэсэн юм хэлээд гараад явчихлаа шүү дээ. Энэ чинь ямар дарааллаар, ямар зохион байгуулалттай, ямар үйл ажил яваад байна вэ? энийг хэнээс тодруулж яаж асуух ёстой юм бэ? Ардчилсан намын удирдлагаас асуух ёстой юмуу? Хүсэлтийнх нь дагуу яваад л байгаа шүү дээ, хуулийн ч дагуу. Хүсэлт тавихаар нь ийм ийм арга хэмжээнүүд ав гэхээр нь тэгье гээд. Энэнээс өөр Ерөнхий сайд яах болж байна. Засгийн газар өнөөдөр энэ байдлаараа Засгийн газаргүй болох нь байна шүү дээ. Төрийн засгийн  хямрал руу орлоо шүү дээ.
Д.Лүндээжанцан:-1999, 2000 оны нэмэлт, өөрчлөлт бол энэ засаглалын машиныг гацаагүй ажиллая, нэг ч өдрийн завсарлагагүй байлгая, тэр олон СҮГ гээд сайдын үүрэг гүйцэтгэгч гэдгийг алга болгоё гээд л, тэгээд дараа нь энэ өөрчлөлт орсны гол үзэл баримтлал нь Засгийн газрыг нэг ч өдрийн завсарлагагүйгээр шууд ажилладаг байлгах л зорилготой хийгдсэн. Энийг ч хүмүүс их шүүмжилсэн шүү дээ. Үндсэн хуулинд нэмэлт, өөрчлөлт орууллаа, дордуулсан 7 өөрчлөлт  гээд. Тэгээд энэ өөрчлөлт чинь гол нь ингэж л орсон шүү дээ. Одоо яг өөрчлөлтөө мөрдөх болоод ирэхээрээ бас буцаад ингээд байгаа нь үнэхээр ойлгомжгүй байна. Бид Үндсэн хуулийнхаа болон хүчин төгөлдөр үйлчилж байгаа хууль тогтоомжийнхоо яг яс номын дагуу л явж байгаа гэж ойлгож байна.

Цаашдаа өнөөдөр Засгийн газар 3 дахь өдөр. Лхагва гаригт Засгийн газар хуралдах ёстой шүү дээ. Өнөөдөр хуралдсан юмуу, үгүй юмуу. Ер нь энд аюул, аваарь, осол янз бүрийн юм гарахад ер нь бэлэн байдалд Засгийн газар ажиллаж байх ёстой шүү дээ. Сая Дарханд ямар юм дэлбэрлээ гээд сонин хэвлэлээр гараад манай Сүхбаатар дарга очиж ажиллаад ирсэн байхаа, өнөө өглөө ирлээ гэв үү. Бас л байдал дээр. Ер нь байдал хэцүү, хурдан хугацаанд л ажилдаа орж энэ олон хуримтлаад байгаа асуудлуудаа энэ Засгийн газар шийдэх ёстой. Тийм юман дээр ингээд аль аль талаасаа хариуцлагатай, яг хуулийнхаа дагуу олонхи цөөнх, олонхи нь олонхиороо явъя, цөөнх нь цөөнхөөрөө явъя гээд сая чинь хамтарсан Засгийн газраа больсон биз дээ.

Ийм учраас олонхи нь олонхиороо асуудлаа шийдээд, цөөнх нь тэр шүүмжилдэг сөрөг хүчнийхээ байр суурин дээр байдаг юмуу, тэр дэмжих дэмжихгүй нь өөр хэрэг, олонхи бол олонхи шиг, цөөнх нь цөөнх шиг яг тоглоомынхоо дүрмээр л ажиллавал яасан юм бэ гэдэг асуудлыг Ардчилсан намын бүлэгт манай Их Хурлын удирдлагууд тавьж өгөөчээ гэсэн ийм хүсэлт байна.

Ж.Сүхбаатар:-Раш гишүүн

Р.Раш:-Саяны Гантөмөр гишүүний завсарлага авч байгаа бол өчигдөр Энхтүвшин дарга телевизээр нэг үг хэлсэн бололтой юм, тэгээд өнөөдөр завсарлага авч байгаа гэх маягийн юм хэллээ. Энэ бол зүгээр л аян шалтаг гэж би ойлгож байна. 
Хоёрдугаарт, Ерөнхий сайд Ерөнхийлөгчид оруулах гэж байгаа асуудал хүмүүсийнхээ талаар танилцуулж, харилцан ярилцсан. Ер нь Ерөнхийлөгчийн тавьсан саналыг хүлээж авсан шүү дээ. Ерөнхий сайд, МАХН-ын бүлэг. 100 хувь аваагүй тал бий байх. Түүнээс биш авсан. Одоо цаашаа ингээд янз бүрийн юм яриад байгааг үнэндээ гайхаж л сууна. 
Ж.Сүхбаатар:-Батсуурь гишүүн

Ж.Батсуурь:-Сая Мөнх-Оргил гишүүний тавьсан асуудлыг дэмжиж байна л даа. Тэгэхдээ Ардчилсан намын бүлэгт ганцхан манай Төрийн байгуулалтын байнгын хороо хандаад явахгүй байх л даа. Тэгэхээр Эдийн засгийн байнгын хороо сая бас үдээс өмнө хуралдаж байгаад Ардчилсан намын бүлэг бас завсарлага авчихсан. Тэнд бас Зам тээвэр, барилга, хот байгуулалтын сайдын асуудал дээр завсарлага авчихсан. Тэгэхээр манай бүлэг яаралтай Ардчилсан намын бүлэг хуралдаж байна гэж байна. Тэгэхээр бүлгийн зүгээс, бүлгийн даргын зүгээс асуудал тавьж, энийг өнөөдөр өөрөөр хэлбэл хурлаа тараад, үдээс хойш Байнгын хороод хуралдаад энэ Засгийн газрын бүрэн бүрэлдэхүүнээр нь бүрэлдүүлэх асуудал дээр харилцан яаралтай энийг шийдье гэдэг асуудлыг бүлгийн зүгээс тавих нь зүйтэй байхаа. Ганц Байнгын хороо хандахаар дараа дараачийн Байнгын хорооны асуудлууд бас орхигдчихож байгаа.

Ж.Сүхбаатар:-Байнгын хорооны гишүүдийн санал бодлыг сонслоо. Төрийн байгуулалтын байнгын хороо бол Засгийн газрын асуудлыг бүхэлд нь хариуцдагийн хувьд Засгийн газрыг бүрэн бүрэлдэхүүнтэй байлгаж, элэг бүтэн болгож, хэвийн үйл ажиллагааг хангахад анхаарлаа хандуулах ёстой. 

Хоёрдугаарт, Засгийн газрын тухай хуулин дээр Засгийн газар танхимын зохион байгуулалтаар ажилладаг. Танхимын зохион байгуулалтынх нь үйл ажиллагааны үндсэн  хэлбэр нь хуралдаан. Хуралдаан нь 3-ны 2-оос доошгүй ирцтэй үйл ажиллагаагаа явуулах ёстой. Монгол Улсын Засгийн газар танхимын зарчмаар ажиллаж, зохион байгуулалтынхаа үйл ажиллагааны үндсэн хэлбэрээр үйл ажиллагаагаа явуулах боломжгүй болчихсон байгаа. Энэ дээр УИХ ч тэр, бүтцийн байгууллагууд өөрөө дэмжлэг үзүүлж ажиллах ёстой учраас манай Байнгын хороо өнөөдөр ч гэсэн ингээд анхаарлаа хандуулаад явж байна.
Гуравдугаарт, Байнгын хорооны хуралдааны үед бас Ардчилсан намын бүлэг завсарлага авч байна. Тэгэхээр энэ УИХ-ын тухай хуулиар бас хуралдааны завсарлага авах ийм эрх яваад байдаг. Хугацаагүй яваад байдаг. Би сая үндэслэлийг нь асуулаа та нарын хажууд, хугацаагий нь асуулаа. Ямар ч байсан өөрийнхөө бүлгийн хурлыг дуусахаар шийдвэрээ гаргахаараа танилцуулъя гэж хэлж байна. Хөндөгдөж байгаа асуудал нь бүлэг хоорондын юм шиг юм ярилаа шүү дээ. Гэтэл энэ Монгол Улсын Ерөнхий сайд Ерөнхийлөгчийн хооронд, цаашлаад Монгол Улсын Ерөнхий сайд Монгол Улсын Их Хурлын хооронд тодорхой эрх зүйн хүрээнд ажиллагаа нь явагдаад Ерөнхий сайд бүрэн эрхийнхээ дагуу үйл ажиллагаагаа явуулж байгаа энэ үед тодорхой хэмжээний тасалдлыг бий болгож байгаа нь ямар ч байсан энэ бол улс төрийн талаасаа юу юм гэхээс биш яг улс орны эрх ашигт нийцэхгүй байгаа. Сая би Дарханд очоод ажилласан. Тэгээд Засгийн газарт асуудлаа тавина гээд бичиг цаасаа бэлдчихсэн байж байгаа, тэнд 115 хүн орох оронгүй, тодорхой хугацааны байдал үүсээд тэнд нь аймгийн комисс нь ажиллаад бас түр арга хэмжээ авах гээд явж байна. Цаашаа байдал яахыг хэлж мэдэхгүй. Ер нь ноцтой асуудлууд ч гэсэн цаашаа үүсч болзошгүй болчихоод байна шүү дээ, газын хэрэглээ эд нартай холбоотой.

Тэгэхээр энэ дээр байр суурь гишүүдтэйгээ нэг байна. Ингээд эхний асуудал дээр Ардчилсан намын бүлэг завсарлага авсан учраас завсарлагыг бүлгийн хурлыг дуустал нэгэнт хүлээхээс аргагүй. Байнгын хорооны зүгээс бас асуудлаа тавья. Мэдээж УИХ-ын дарга энд өөрөө байлцсан, бүлгийн дарга бас байж байгаа. Чиг чиг шугамаараа асуудлаа тавьж яаралтай энэ ажлыг шийдүүлэх талаас нь тал талаасаа анхаарч ажиллая. Байнгын хорооныхоо эхний хэлэлцэх асуудлаар гишүүддээ зар хүргэе. Бид хэзээ л бол хэзээ хуралдахад бэлэн байна гэж бодож байна. Тэгж би саналаа хэллээ гэж ойлгож байна. 

Дараагийн асуудалдаа оръё. Ерөнхий сайд болон Тэргүүн шадар сайдад нэр дэвшиж байгаа улсууддаа баярлалаа. 

Монгол Улсын Ерөнхийлөгчөөс өргөн мэдүүлсэн Хэвлэл, мэдээллийн эрх чөлөөний тухай, Монгол Улсын Засгийн газраас өргөн мэдүүлсэн Хэвлэл, мэдээллийн эрх чөлөөний тухай энэ хоёр хуулийг дагалдан орж байгаа дагалдах хуулиудын төслийг нэгтгэн хэлэлцүүлэгт бэлтгэх үүрэг бүхий ажлын хэсгийг дараахь бүрэлдэхүүнтэйгээр байгуулах саналыг оруулж байна.

Ажлын хэсгийн ахлагчаар Су.Батболд гишүүнийг оруулъя. Гишүүдэд нь манай Байнгын хорооноос Ж.Батсуурь, Э.Бат-Үүл, Х.Тэмүүжин.

Р.Раш:-Би орно гэж яриагүй байна. Ажлын хэсэг тэр ерөөсөө хэвлэл, мэдээллийн энэ телевиз, сувагт төр ямар ч хамаагүй гэсэн тийм л юм эртээд яригдаад байна лээ. Тэрнийг л би гайхаад байгаа юм.

Ж.Сүхбаатар:-Харин тийм. Тэгэхээр ажлын хэсэгт таныг оруулчихъя. Саяны ярьж байгаа асуудлаар ажлын хэсэг нэгтгэж хэлэлцүүлэх учраас Раш гуайг  оруулчихъя. Ингээд Эрх зүй, хууль тогтоомжийн хэлтсийн зөвлөх Элбэгдорж, Төрийн байгуулалтын байнгын хорооны ажлын албаны зөвлөх Тунгалаг, референт Чагнаадорж гээд ийм бүрэлдэхүүнтэйгээр ажлын хэсгийг байгуулъя гэж бодож байна. 

Ингээд ажлын хэсгийг байгуулж байгаа тогтоолыг дэмжиж байгаа гишүүд гараа өргөнө үү. 11-ээс 9. Ажлын хэсэг байгуулагдлаа.

Ингээд Байнгын  хорооны хурал өндөрлөлөө. Хурлаа жич зарлана.

Хуралдаан 13 цаг 15 минутад завсарлав.
ЗАВСАРЛАГА

Хуралдаан 17 цаг 05 минутаас үргэлжлэв.
Л.Гантөмөр:-...асуудлыг шийдвэрлэж байх зарчим дээр үндэслэж бий болсон орон тоо гэж Ардчилсан намын бүлэг үзэж байна. Тийм учраас тэргүүн шадар сайдын албан тушаалыг цомхотгох саналыг Монгол Улсын Ерөнхий сайдад хүргүүлж байгаа. Засгийн газрын тухай хуулиндаа өөрчлөлт оруулна гэдэгт найдаж байна. Тухайн асуудал шийдэгдэх хүртэл Төрийн байгуулалтын байнгын хороогоор тэргүүн шадар сайдыг томилох асуудлыг хэлэлцэх асуудлыг завсарлага авч байна. Завсарлагаа үргэлжлүүлж байна гэдгийг дуулгая.
Ж.Сүхбаатар:-Өөрөөр хэлбэл, энэ чинь хуулийн төсөл өргөн барина, тэгээд тэр хуулийн төслийг  шийдэгдэх хүртэл завсарлага авлаа гэсэн тайлбар маягийн юм хэлж байна уу?

Л.Гантөмөр:-Тийм.

Ж.Сүхбаатар:-Тэгэхээр цаг хугацааны хувьд юу болно гэсэн үг вэ? асуудлыг шийдвэрлэтэл гэж энэ чинь шийдвэрлэх эсэх нь бас Их Хурал л шийднэ шүү дээ. Их Хурал гэхээс гадна Ерөнхий сайд юу гэж үзэх юм.

Л.Гантөмөр:-Ямар ч байсан Ерөнхий сайдад бүлэг албан хүсэлтээ хүргүүлж байгаа. Тэгээд албан хүсэлтийнхээ хариуг Ерөнхий сайд ирүүлнэ биз. Хуулиар бол мэдээж энэ бүлэг хэлэлцэж байгаа тухайн асуудлаар завсарлага авах бүрэн эрх нь байгаа шүү дээ. Хугацаа яриад байгаа юм. Яг хэд хоногийн дараа хариу нь ирэх юм, дараа нь ямар байдлаар асуудал цаашаа өрнөх юм. Ер нь бүлэг дээр байгаа байдал, гишүүдийн байр суурь бол тэргүүн шадар сайдын албан тушаал одоо энэ Засгийн газарт шаардлагагүй гэдэг дээр нэлээн хатуу байгаа. Та бол надаас хугацаа л нэхэх гээд байна л даа. Би бол хугацааг тодорхой хэлж мэдэхгүй байна. Ямар ч байсан завсарлагаа цуцлах болохоороо Байнгын хороонд албан ёсоор мэдэгдье. Шаардлагатай бол Байнгын хорооны даргад завсарлага авч байгаагаа уламжилсан албан бичиг маргааш хүргүүлье гэж бодож байна.

Ж.Сүхбаатар:-Энхтүвшин бүлгийн ахлагч

Ө.Энхтүвшин:-Камер байхгүй учраас сайхан ярья. Үдээс өмнө та орж ирээд Энхтүвшингийн үгнээс болж завсарлага авч байна гэсэн. Одоо дахиад өөр нэг юм ярьж байгаа юм байна, тэргүүн шадар сайд гэдэг юм. Та бүхэн ажиллаж байснаа явлаа гээд явсан. Тав дахь өдрийн хуралдаан дээр танай  намын дарга Засгийн газрыг ямар ч байсан саадгүйгээр бүрдүүлж өгнө гэж хэлсэн. Одоо болсон чинь тэргүүн шадар сайдыг боль, бусдыг нь ярья гэж байна. Энэ чинь олонхи болсон намын асуудал биш юмуу. Дэндүү бүх юманд та бүхэн ороод сурчихав уу. Энэ чинь олонхи болсон намын л асуудал шүү дээ, нэгдүгээрт.

Хоёрдугаарт, гадна талд болж байгаа нөхцөл байдлыг.. энэ чинь Засгийн газар байхгүй болчихоод байна шүү. 3-ны 2 нь байж байж хуралдаан хийх ёстой. Засгийн газрын үйл ажиллагааны үндсэн  хэлбэр хуралдаан. 3-ны 2-оор хуралдана. Энэний хариуцлагыг та бүхэн хүлээж чадах уу, үгүй юу? Яахав Засгийн газаргүй хэд хонож байна, хэдий хүртэл ингэж байх юм бэ, тэр тэргүүн шадар яах вэ, тэр бол ёстой яршиг л байна. Энэ Засгийн газрыг байгуулах юмуу, үгүй юмуу? Энийг та бүхэн ард түмэндээ шууд хэл. Хариуцлагаа хүлээнэ гэдгээ хэл. 

Л.Гантөмөр:-Бүлгийн  хурлаар Эрүүл мэндийн сайд, Байгаль орчны сайд хоёрыг томилох асуудлыг чуулганы хуралдаанд оруулъя гэж шийдсэн. Энэ хоёроо өнөөдөр ч Их Хурлын хуралдааныг зарлаад хуралдуулах юм бол Ардчилсан намын бүлэг оролцоно шүү гэдгээ Их Хурлын даргад, Их Хурлын дэд дарга Батхүү болон бусад гишүүдийг төлөөлөгч болгон явуулаад байр сууриа илэрхийлсэн байгаа. 

Өглөөний миний хэлсэн зүйл бол Ардчилсан намын бүлэг өчигдөр хуралдаад энэ 6 сайдыг дэмжиж чадахгүй юм байна, тэгэхдээ Их Хурлын хуралдаануудаараа ороод явна биз дээ, бид үгээ хэлээд явъя. Их Хурлын гишүүд юу гэж үзэх нь үү, тэр шийддэг зарчмаараа шийдэг гэдэг ийм асуудал бүлэг дээр яриад тарсан. Та бол өчигдөр хэвлэлийн хурал хийхдээ Ардчилсан намын бүлгээс болж Монгол Улс сөнөлөө гэх маягтай халамжийн бүх бодлогыг эсэргүүцэж байна, тэр байтугай  манай намын бүлгээс дэмжлэг авчихаад байгаа Эрдэнэ нарын өргөн мэдүүлсэн  хуулийг хүртэл Ардчилсан намын бүлэг өнөөдөр хүртэл явуулахгүй байна гэж ингэж ярьсан. Дээр нь Ерөнхийлөгч ажлаа хийж байгаа. Ерөнхийлөгчид засгийн асуудал хамаатай, санаа тавих ёстой. Тийм учраас Үндсэн хуулиар тэр зөвшилцөх асуудал нь байгаа юм. Асуудлыг зөвшилцөж байгаа хүнийг шоу хийж байна гэж ингэж хэлсэн. Энэ бол Их Хурлын олонхи бид олонхи шүү гэдгээрээ далайлгаж цөөнхийн бүлгээ нэгдүгээрт доромжилж байна. Хоёрдугаарт, Ерөнхийлөгчийн институтыг доромжилж байна гэж үзэж байгаа.

Тийм учраас бид эсрэг байгаа саналаа баталгаажуулъя гэж гишүүд өнөө өглөөнөөс эхлээд асуудал тавиад тэгээд бүлэг хуралдаад саяны шийдвэр гарсан. Өнөөдөр ч чуулганы хуралдааныг хуралдуулаад Засгийн газраа тэр 3-ны 2 гэдэг квоттой хүргэж болно, нээлттэй байгаа. Тэрнийг мөн Их Хурлын даргад уламжилсан. Бид энд хүч тавина. Хэрвээ тэр хоёр хүн нь шаардлага хангасан гэж үзээд Их  Хурлын гишүүдийн олонхи нь дэмжих юм бол сайдаар томилогдох бүрэн боломжтой байгаа. Бусад дээр нь ялангуяа тэргүүн шадар бол өнөөдрийн Ардын намын дангаараа байгуулж байгаа Засгийн газарт ямар ч шаардлагагүй албан тушаал гэж үзэж байгаа. Бид цөөнх болчихлоо гээд дуугүй олонхийг хараад сууна гэж байхгүй шүү дээ. Энхтүвшин даргаа, бид саналаа хэлнэ, асуудлаа тавина. Өнөөдөр бий болоод байгаа хямрал нэг л өдөр бий болоод байгаа зүйл биш шүү дээ. Тэгэхээр бүх юмны буруу Ардчилсан нам гээд та улс төрийн сонгуулийн ажиллагаагаа эхэлж болно. Тэгэхдээ бид намын бүлгийн хувьд хийх ажлаа хийгээд явна.

Д.Лүндээжанцан:-Гантөмөр даргаа, бид нар олон асуудлыг хамтраад шийдээд ирсэн, энэ цаашдаа ч гэсэн шийдэх л ёстой байх. Монголын ард түмний өмнө хариуцлага хүлээсэн. Тэгэхээр олонхи нь олонхи шиг байя, цөөнх нь цөөнх шиг байя. Тэгээд цөөнх нь саналаа хэлж болно, шүүмжилж болно, эсрэг санал өгнө, цөөнх ч гэсэн хурлаараа гарсан... гол нь ингээд бойкотлоод завсарлага аваад тасалдуулаад байгаа нь ойлгомжгүй байна. Яахав гэхээр энэ Засгийн газар 6 гишүүн нь гарлаа, нөхөн томилох л асуудал яригдлаа. Үндсэн  хуулинд Ерөнхий сайд Засгийн газрын бүтэц бүрэлдэхүүн, түүнд өөрчлөлт оруулах саналаа Ерөнхийлөгчтэй зөвшилцөн Их Хуралд оруулах эрхтэй, үүрэгтэй гээд заачихсан байгаа. Тэр юм нь хэвээрээ үргэлжлээд Засгийн газрын бүрэлдэхүүн, бүтцийн хууль нь хүчин төгөлдөр үйлчлээд явж байна. Өөрөө болохоор энийгээ тэгж бужигнуулж, Засгийн газрын бүтэц бүрэлдэхүүний хуулинд өөрчлөлт оруулаад яахав, хүчин төгөлдөр хуулийнхаа дагуу л ингээд үргэлжлүүлээд хийх ёстой ажлуудыг хийгээд явъя. Тэргүүн шадар сайд бол бас хариуцсан ажлуудтай. Монгол Улсын хэмжээнд хариуцсан, ганцхан улс төрийн намын дарга учраас л хяналт тавих үүрэгтэй ажиллаагүй байх гэж бодож байна би. Бас хариуцсан салбаруудтай ингээд 3.6 жил ажиллаад ирж. Энийг нь л үргэлжлүүлээд энэ сонгуулийн хугацаанд үргэлжлүүлээд дуусгах юм байна гэж ойлгоод хүчин төгөлдөр хууль тогтоомжийнхоо хүрээнд л энэ асуудлыг оруулаад иржээ.
Оруулаад ирсэн дээр нь заавал та нар энэ цомхотго, тэгэхгүй бол бид завсарлага авлаа гээд ингээд хориг тавиад нэг ёсны л хориг тавиад суучихаж байна шүү дээ. Хэрэв Ерөнхий сайд оруулах асуудал гарвал Ерөнхий сайд өөрөө оруулна. Ерөнхийлөгчтэй зөвшилцөж чадахгүй бол 7 хоногийн дотор шууд оруулна гээд заачихсан. Үндсэн хуулинд бол Засгийн газрын гишүүдийг зөвшилцөх тухай ч заагаагүй, яг тэгж яривал. Гэлээ гэхдээ энэ бол нэгэнт прецидент тогтоод Засгийн газрын хуулиараа явчихсан учраас яг Үндсэн  хуулийн нэмэлт өөрчлөлт бол бүрэлдэхүүн, бүтэц өөрчлөлт оруулах тухай асуудал л байж байгаа шүү дээ.

Ингээд ойлголцоод олонхи нь асуудлаа шийдээд бодлогоо тавиад оруулаад асуудлаа шийдээд, цөөнх нь шүүмжилдэгээ шүүмжлээд саналын зөрүүтэй бол тэр саналаа эсрэг өгдөгөөрөө өгөөд л ингээд яг тэр тоглоомынхоо дүрмийн дагуу явах асуудал байгаа шүү дээ. Энэ дээр нэг их гайхаад байх, өөр улс оронд энийг бүр шоолно шүү дээ. Парламентын засаглалтай ч бай, ямар засаглалтай бай. Тэр олонхи болсон нь Ерөнхий сайдаа томилдог, тэр нь кабинетаа оруулж ирдэг. Тэр нь кабинетаа оруулж ирдэг, тэгээд олонхиороо гаргадаг. Дэмжлэг авахгүй бол унадаг, шинэ хүн оруулж ирдэг, ердөө яг ийм л тоглоомын дүрмээрээ явж байна шүү дээ. Энэ тоглоомын дүрмээрээ яв та нар гээд Ардчилсан нам бол хамтарсан Засгийн газраас гарлаа. Өөрсдөө тэрнийгээ бүрдүүлээд яг тоглоомын дүрмээрээ явцгаая гэж өөрсдөө хэлээд гарсан. Тэгчихээд одоо болохоор эргээд тийм ч юм таалагдахгүй байна, ийм ч юм таалагдахгүй байна, ингээд болохгүй байна гээд ингээд  тавиад суучихаар чинь ойлгомжгүй байдал үүсээд байна. Энэ бол төрд буруу жишиг тогтох гээд байна. Цаашдаа энэ чинь юу юуг төрүүлдэг билээ. Бид 1997-2000 оны хооронд, 1999 оны хооронд энэ нөхцөл байдлууд бий болоод сайдын үүрэг гүйцэтгэгч СҮГ гэдэг юм бий болоод олон сар, жилээр яваад тэгээд тэр үед 3 нам байсан. Энийг ингээд эцэслэе, хэн нь засгийн эрхийг барьж байна, ав. Тэр нь гацаагүй ажилладаг болгоё гээд Үндсэн хуулийн нэмэлт, өөрчлөлт хийсэн. Энэ хийхдээ хүчээр хийсэн. Бат-Үүлийн баланк, Алтанхуягийн баланк, миний баланк дээр, намайг бүр хүчээр сейфнээсээ баланкаа авчир гэж байгаад зуруулаад 3 намынх нь дарга нар зөвшилцөөд энэнээс хойш, түүнээс цааш гацдагийг л больё, СҮГ гэдэг юмыг арилгая, тоглоомын дүрмээрээ явъя гээд л тэгээд аваачаад хүчээр батлуулсан шүү дээ.
Ингээд яваад ирсэн юман дээр одоо эргээд бас дахиад буцдаг нь хаашаа юм бэ, тэгвэл тэр Үндсэн хуулийнхаа өөрчлөлтүүдийг буцааж цуцлая яршиг. Тэгээд тэр томилгоогоо Ерөнхийлөгчид өгөөд таалагдахгүй л бол хүн оруулахгүй болно, эсвэл цөөнх нь таалагдахгүй бол болно. Тэгвэл сонгууль хийсний, бид хамтарсан Засгийн газрыг чинь сая стандартын бус гээд шүүмжлээд байдаг нь сонгууль хийсний хэрэг юу байна, олонхи цөөнх болсны хэрэг юу байна гэчихээд яг тэгээд олонхи нь луувангаа иднэ үү, манжингаа иднэ үү, муу хүн тавигдах юмуу таалагдахгүй бол тэр олон түмэн л дүнгээ тавина шүү дээ. Ер нь ийм эрүүл логикоор бодвол ийм л байгаа юм.

Ж.Сүхбаатар:-Алтанхуяг дарга хаана байна, Алтанхуяг даргаас асуух шаардлага байна шүү. Ер нь манай Байнгын хорооны гишүүн шүү дээ.

Л.Гантөмөр:-Сүхбаатар даргаа, сүүлийн үед завсарлага авахтай холбоотой асуудлыг хэлэлцүүлээд байх юм. Завсарлага авах эсэхийг Байнгын хорооны дарга ч юмуу...

Ж.Сүхбаатар:-Хэзээ шийдвэр гаргахыг хүлээгээд төрийн ажил чинь тодорхой цаг нартай шүү дээ.

Л.Гантөмөр:-Би Лүндээжанцан даргын асуултанд хариулчихъя. Засаг байгуулах ажил бол Ерөнхий сайдын бүрэн эрхийн асуудал шүү дээ. Ерөнхий сайд Ардчилсан намын бүлэг дээр ороод асуудлаа яриг л дээ. Та нар тэрэнд нь өмнүүр нь орж санаа зовоод байх шаардлага байхгүй. Ерөнхий сайд Монгол Улсын Ерөнхийлөгчтэй өөрөө зөвшилцөх гээд оролдох хэрэгтэй шүү дээ. Жишээлбэл, та нар үнэхээр намын гишүүний хувьд, бүлгийн гишүүний хувьд санаа тавьж байгаа бол Ерөнхий сайдад Ерөнхийлөгчтэй зөвшилцөх хэрэгтэй шүү дээ гэж та нар хэлэх эрхтэй шүү дээ. Ардчилсан намын бүлэгт оруулж ирж байгаа сайд нарынхаа саналыг өөрөө очиж танилцуулах хэрэгтэй шүү дээ. Тэгэхээр бид Ардын намын бүлэгт асуудал тавиагүй. Ардын намын бүлэгтэй улс төрийн өгөө аваа ямар нэгэн зарчим яриагүй. Ерөнхий сайдын оруулж ирж байгаа томилгоотой холбоотой л асуудлаа илэрхийлж байгаа. Тэрэнд та нар бухимдаад. Бүгдээрээ л мэдэж байгаа шүү дээ. Дэд сайд нь байж байна, төрийн нарийнууд нь байж байна, батлагдсан төсөв нь байж байна. Улсын ажил явдагаараа явж байгаа шүү дээ, дарга нар аа.

Бид завсарлагаа авчихлаа, энэ бол бидний хэрэг. Энэ завсарлагыг цаашаа хэзээ зогсоох юм, яаж зогсоох юм, ямар зөвшилцөл явах юм, ямар яриа хэлэлцээр явах юм гэдгийг Ерөнхий сайд өөрөө бодох байлгүй дээ. Тийм биз дээ. Би бодно байх л гэж бодож байна. Тэгэхгүй, өнөөдөр хэрвээ үнэхээр Засгийн газарт санаа тавьж байгаа бол өнөөдөр энэ хурлыг явуулаад хоёр сайдыг нь баталчихъя л даа. Бид тийм л шаардлага тавина шүү дээ, маргааш өглөөнөөс эхлээд. Чуулганаа хуралдуул, хоёр сайдаа томил, томилох эсэхээ шийд. Энэ дээр улс төрийн өгөө аваа, хожоо оноо гэхээсээ илүү тэр ярилцах механизмууд хуучин байсан бол тэрнийгээ ажиллуулна биз дээ. Та бид нар нэг нэгэндээ зарчмын асуудал ярьж байгаа шүү дээ. Гурван гишүүнийг ийм гишүүн байна, тийм гишүүн байна, тэргүүн шадар сайдад явж байгаа хүн чинь ийм байна, тийм байна гэж бид яриагүй. Тэр лүү ороод ярих юм бол дахиад л цаашаа зөндөө юм яригдана шүү дээ. Тэгэхээр энэ зарчмын асуудал дээр яах вэ гэдгийг Ерөнхий сайд өөрөө шийдвэрүүдээ гаргана биз, уулзалтуудаа хийнэ биз. Өнөөдөр дөнгөж өчигдрийг хүртэл хамтарч байсан намынхаа даргатай ярилцаад, уулзаад, ямархуу байдлаар цаашаа асуудлаа ярих уу, Ерөнхийлөгчтэй уулзаад тэгээд л ярьдаг, хэлэлцдэг, зөвшилцдөг зарчмууд ажиллах байлгүй дээ. Одоо бид нар нэгнийгээ чи их ухаан муутай юм, чи ухаантай юм, чи муухай сэтгэлтэй юм, чи сайхан сэтгэлтэй юм гэж яриад Лүндээжанцан даргаа, хэрэггүй шүү дээ.
Д.Лүндээжанцан:-Би муухай сэтгэл яриагүй шүү дээ, би ерөөсөө сэтгэл яриагүй шүү дээ. Тоглоомын дүрмээр. Тэгэхээр Гантөмөр даргаа, сая энэ чөлөөлдөг 6 чинь 6-уулаа Их Хурлын гишүүн байсан шүү дээ, бидний л. Тэгээд эндээс чинь 3-ыг гаргаад ирсэн чинь яахаараа болдоггүй юм бэ? бид нар яахав 3-ны 1-ээс хэтэрч болохгүй гэсэн...

Л.Гантөмөр:-Наадах чинь 3, 4 жилийн өмнөх томилгоо шүү дээ. Тэрнээс хойш бид нөхцөл байдал яриад зөндөө олон юм өөрчлөх гэж оролдлоо. Заримыг нь дараагийн парламентаас хуулиа хэрэгжүүлье гээд тогтвортой байдлын хууль байна, сонирхлын зөрчилтэй холбоотой хууль байна, энэ төр засаад явчих юмаа засаад явчихъя гээд тэгээд энэ Их Хурлын чинь маш олон гишүүн гарын үсэг зураад, санаа бодлоо нэгтгээд 3-ны 1-ээ парламентаас байлгая.

Д.Лүндээжанцан:-Би ч гэсэн гарын үсгээ зурчихсан явж байгаа, тэрэн дээр.

Л.Гантөмөр:-Тэр соёлыг одоо авч болох уу гэдэг асуудал тавилаа шүү дээ. 
Ж.Сүхбаатар:-Гантөмөр дарга аа, хамгийн инээдтэй нь ийм асуудал үүсчихээд байгаа юм. Тэргүүн шадар сайдын албан тушаал бол Ардчилсан намд зориулагдсан байсан юм, хамтран ажиллахад. Ердөө л тэр. Тэргүүн шадар сайдын ард ерөөсөө өөр юм байхгүй. Одоо Ардчилсан нам хамтран ажиллахгүй учраас тэргүүн шадар сайдын албан тушаал ерөөсөө хэрэг байхгүй гээд ингээд хэлэхээр юм бодогдохгүй байна уу? Албан тушаал хуваах хамтрах болохоороо зориулж гаргасан юм, одоо хамтрахаа больчихсон учраас болих ёстой гээд.

Л.Гантөмөр:-Харин тийм. Одоо больчих ёстой байхгүй юу. Тэрнийг бид шулуухан хэлж байгаа. Тэр чинь хэлэлцээрийн явцад л тэргүүн шадар сайдыг бий болгоё. Тэр байтугай танай намын дарга тухайн үеийн Ерөнхий сайдын зүгээс зөвхөн намын даргыг чинь тэргүүн шадар сайд дээр авна шүү гэдэг бүр тийм хүсэлт хүртэл албан бусаар ирсээр байгаад бид намын даргаа тэргүүн шадар сайд руу явуулсан шүү дээ.

Ж.Сүхбаатар:-Одоо бол Ардчилсан намын дарга байхгүй учраас Ардчилсан намын даргаас өөр хүн энэ албан тушаалд очиж болохгүй гэдэг л юм гарчихаад байгаа юм л даа.

Л.Гантөмөр:-Бидний зөв бурууг хэдүүлээ шүүгээд яахав, би ингээд завсарлагаа авлаа.

Ж.Сүхбаатар:-За за. Ямар ч байсан нэг юм байна шүү. Төрийн байгуулалтын байнгын хорооны хурал энэ асуудал дээр тодорхойгүй хугацаагаар ингээд л хэзээ ч юм завсарлагыг нь цуцалж магадгүй гэж хүлээгээд суух ийм л юм руу оруулж байна шүү дээ.

Л.Гантөмөр:-Бид албан ёсоор бичгээ ирүүлнэ. Мэдээж Их  Хурал дээр бид нар ямар зөвшилцөж, ярилцаж үзээгүй биш. Тэгээд асуудлаа ярих байлгүй дээ.

Ж.Сүхбаатар:-Харин тийм. Бид нар ч гэсэн албан ёсоор даргын дэргэдэх зөвлөл дээр ч байна уу, шаардлагаа тавиад явахаас өөр аргагүй.

Л.Гантөмөр:-Даргын дэргэдэх зөвлөл байгаа шүү дээ. Тэндээ асуудлаа ярья. Одоо энийг дахин дахин хурал зарлаад зөв буруугаа яриад яахав дээ.

Ж.Сүхбаатар:-Завсарлага үргэлжилж байгаагаа мэдэгдсэн тул Байнгын хорооныхоо хурлыг бас өндөрлүүлж байна. Өнөөдрийн  хувьд.

Соронзон хальснаас буулгасан:

